
SAŽETAK 

Rad analizira konceptualne osnove, razvojne faze 
i praktičnu primjenu Informacionog sistema 
prostornog planiranja Kantona Sarajevo 
(ISPPKS), s naglaskom na ključne funkcionalne 
komponente. Autorovo iskustvo potvrđuje da 
infrastruktura prostornih podataka (IPP) u 
Federaciji BiH ne obuhvata dovoljan broj tema 
niti omogućava efikasan rad u realnom vremenu. 
ISPPKS je integrisana platforma za prikupljanje, 
obradu, analizu i distribuciju prostornih podataka 
relevantnih za planiranje i upravljanje razvojem. 
Zasniva se na GIS tehnologijama koje povezuju 
katastarske i zemljišnoknjižne evidencije, plansku 
dokumentaciju, infrastrukturne mreže te 
demografske i socio-ekonomske pokazatelje, 
stvarajući jedinstvenu bazu znanja dostupnu 
institucijama, stručnjacima i građanima. Posebnu 
vrijednost ima vizualizacija podataka kroz 
digitalne karte i tematske slojeve. ISPPKS je alat 
za koordinaciju politika, istraživačku analizu i 
participaciju građana, čime se jača 
transparentnost javne uprave. Dalji razvoj 
podrazumijeva integraciju sa višim nivoima 
geoportala, unapređenje interoperabilnosti i 
uključivanje novih izvora podataka, s ciljem 
stvaranja pouzdane i interaktivne platforme za 
održivi razvoj Kantona Sarajevo. 

 

 ABSTRACT 

The paper analyzes the conceptual foundations, 
developmental phases, and practical application of 
the Spatial Planning Information System of Sarajevo 
Canton (ISPPKS), with emphasis on its key functional 
components. The author’s experience confirms that 
the spatial data infrastructure (SDI) in the Federation 
of B&H does not encompass a sufficient number of 
themes nor enable efficient real-time operations. 
ISPPKS represents an integrated platform for the 
collection, processing, analysis, and distribution of 
spatial data relevant to planning and development 
management. It is based on GIS technologies that 
connect cadastral and land registry records, planning 
documentation, infrastructure networks, as well as 
demographic and socio-economic indicators, thereby 
creating a unified knowledge base accessible to 
institutions, professionals, and citizens. A particular 
value lies in the visualization of data through digital 
maps and thematic layers. ISPPKS serves as a tool for 
policy coordination, research analysis, and citizen 
participation, thereby strengthening transparency in 
public administration. Further development entails 
integration with higher-level geoportals, 
enhancement of interoperability standards, and 
continuous inclusion of new data sources, with the 
ultimate goal of establishing a reliable and interactive 
platform that contributes to sustainable development 
of Sarajevo Canton. 

Ključne riječi: Prostorno planiranje, 
Informacioni sistem, GIS tehnologije, Kanton 
Sarajevo, Integracija podataka, Održivi razvoj

 Keywords: Spatial Planning, Information System, 
GIS Technologies, Sarajevo Canton, Data 
Integration, Sustainable Development 

1 UVOD 

Prostorno‑planska dokumentacija koju izrađuje Zavod za planiranje razvoja Kantona Sarajevo 
(Zavod) predstavlja temeljni instrument kojim se usklađuju prostorne, ekonomske, društvene i 
ekološke dimenzije razvoja, čime se osigurava održivost i dugoročna stabilnost Kantona 
Sarajevo. Tabori i dr. (2024) naglašavaju da kroz integralni pristup, planski dokumenti 
omogućavaju koordinaciju između različitih sektora i institucija kantona, povezujući javne 
politike sa naučnim i stručnim kapacitetima. Transparentno izrađena i javno dostupna planska 
dokumentacija kroz informacioni sistem jača povjerenje građana u institucije i omogućava 
njihovo aktivno učešće u oblikovanju prostora. Prostorni planovi i urbanistički dokumenti služe 
kao pravni i stručni okvir za donošenje odluka o korištenju zemljišta, izgradnji i zaštiti prostora, 
čime direktno utiču na kvalitet života stanovništva.  

Prostorni podaci danas predstavljaju ključni resurs za razumijevanje i upravljanje urbanim 
razvojem. Oni omogućavaju analizu složenih procesa u prostoru, uključujući demografske 
promjene, infrastrukturne tokove, ekološke pritiske i socio-ekonomske obrasce. Bez kvalitetnih 
prostornih podataka, planiranje ostaje fragmentirano i podložno improvizaciji, dok njihova 
dostupnost i standardizacija otvaraju mogućnost donošenja odluka zasnovanih na dokazima 
(Goodchild, 2007). 

Kako ističe Goodchild (2007, p. 212), „geoinformacije su postale neophodan element 
infrastrukture društva, jednako važan kao transport ili energija“. Ova tvrdnja naglašava da 
prostorni podaci nisu samo tehnički alat, već i strateški resurs koji omogućava održivi urbani 
razvoj. Oni pomažu u identifikaciji konflikata u korištenju zemljišta, modeliranju scenarija 
budućeg razvoja i praćenju realizacije planskih dokumenata. 

U evropskom kontekstu, značaj prostornih podataka potvrđen je kroz INSPIRE (eng. 
Infrastructure for Spatial Information in Europe) direktivu (2007/2/EC), koja obavezuje države 
članice i države kandidate za članstvo u Europskoj Uniji da uspostave infrastrukturu prostornih 
podataka radi podrške politikama zaštite okoliša i prostornog planiranja (European Parliament 
and Council, 2007). Tabučić (2019) naglašava da je „zadatak infrastrukture prostornih podataka 
omogućiti učinkovitu komunikaciju i razmjenu prostornih podataka“, čime se stvara osnova za 
integrisano planiranje i smanjenje sektorskih barijera. Ćatić i dr. (2021) ističu da je cilj uspostave 
infrastrukture prostornih podataka racionalizacija prikupljanja i standardizacija, kako bi se 
omogućila njihova upotreba na svim nivoima.  

Web GIS je kombinacija Weba i GIS -a. Web je uklonio ograničenje udaljenosti u cyber prostoru 
i na taj način ljudima omogućava slobodu globalne interakcije s GIS aplikacijama i gotovo 
trenutnog pristupa informacijama. Web GIS predstavlja savremeni model za pružanje GIS 
funkcionalnosti, omogućavajući svim članovima organizacije jednostavan pristup geografskim 
informacijama u kolaborativnom okruženju. GIS stručnjaci kreiraju i razmjenjuju podatke putem 
Web GIS-a, čime se geoprostorna inteligencija širi prema široj zajednici korisnika unutar 
institucija i lokalnih zajednica. (Fu, 2018) 

Istraživanje Taletovića i dr. (2025) ukazuje na značaj primjene web servisa poput WMS (eng. 
Web Map Service) i WFS (eng. Web Feature Service) u prostornom planiranju. Ove tehnologije 
omogućavaju brži i učinkovitiji pristup prostornim podacima, smanjuju operativne troškove, te 

umanjuju rizik od dupliciranja informacija. Njihova primjena ne samo da olakšava razmjenu 
podataka među institucijama, već i postavlja temelje za transparentnije upravljanje prostorom i 
aktivnije uključivanje javnosti u procese donošenja odluka. Međutim, analiza je istovremeno 
ukazala na niz strukturnih nedostataka u postojećem sistemu infrastrukture prostornih podataka 
(IPP) u Federaciji Bosne i Hercegovine. Ključne prepreke uključuju ograničenu dostupnost 
tematski relevantnih prostornih slojeva putem web servisa, nedovoljnu interoperabilnost između 
različitih institucionalnih sistema, te izostanak ažuriranja podataka u realnom vremenu. Ovi 
izazovi predstavljaju ozbiljnu barijeru za razvoj efikasnog, otvorenog i održivog sistema 
prostornog planiranja zasnovanog na savremenim digitalnim standardima. 

U kontekstu Kantona Sarajevo i drugih gradova u tranziciji, prostorni podaci imaju dodatnu 
vrijednost jer pomažu u identifikaciji nelegalne gradnje, planiranju javnog prevoza, zaštiti 
kulturno-historijskog naslijeđa i očuvanju prirodnih resursa. Na taj način, oni postaju most 
između vizije održivog grada i konkretnih mjera koje vode ka njenom ostvarenju.  

Informacioni sistem prostornog planiranja Kantona Sarajevo (ISPPKS) predstavlja integrisanu 
digitalnu infrastrukturu kojom upravlja Zavod. Cilj ISPPKS je objediniti, standardizovati i učiniti 
dostupnim sve prostorne podatke relevantne za prostorno planiranje, razvoj i upravljanje 
prostorom Kanton Sarajevo. 

ISPPKS omogućava objedinjavanje, digitalizaciju i standardizaciju prostornih podataka u 
jedinstvenu platformu. ISPPKS osigurava interoperabilnost između kantonalnih, općinskih i 
državnih institucija, čime se ubrzava razmjena podataka i unapređuje efikasnost javne uprave. 

ISPPKS izgrađen je kombinacijom komercijalnih rješenja (Microsoft, ESRI), koja osiguravaju 
stabilnost, dugoročnu podršku i kompatibilnost sa širokim spektrom profesionalnih alata, te open 
source platformi (MapStore, GeoNetwork, DSpace), koje omogućavaju fleksibilnost, 
prilagodljivost specifičnim potrebama i transparentno dijeljenje podataka i dokumenata.  

2 RAZVOJ I INSTITUCIONALIZACIJA GIS-A U PROSTORNOM 
PLANIRANJU KANTONA SARAJEVO 

Prvi počeci primjene geografskih informacionih sistema (GIS) u prostornom planiranju Kantona 
Sarajevo datiraju iz 1996. godine, kada su nabavljene prve Esri licence za softvere ArcView i 
ArcInfo. Formiranjem GIS Sektora u Zavodu 1999. godine započinje institucionalizirani razvoj 
GIS-a, koji je tokom narednih decenija prošao put od osnovne digitalizacije prostornih podataka 
i kartografskih podloga, preko integracije različitih baza i analitičkih alata, do implementacije 
savremenih Web GIS platformi. Na taj način GIS je postao ne samo tehničko sredstvo, već i 
ključni nosilac prostornog planiranja i digitalne transformacije urbanog razvoja Kantona 
Sarajevo, osiguravajući transparentnost, dostupnost podataka i unapređenje procesa donošenja 
odluka. 

Osnovan na inicijativu Vlade Kantona Sarajevo, kao organizaciona jedinica Zavoda, GIS Sektor 
je prepoznat kao pouzdan referentni centar za prostorne podatke i lider digitalne transformacije 
prostornog planiranja Kantona Sarajevo. Njegova misija je prikupljanje, digitalizacija, unos, 
ažuriranje, analiza i distribucija prostornih podataka za potrebe prostorno-planske i provedbene 



Taletović, J., Čitak, H., Tuno, M., Demirović A. Informacioni sistem prostornog planiranja Kantona Sarajevo... 147 
 

 

dokumentacije, kako za Zavod, tako i za druge subjekte planiranja – ministarstva, Grad Sarajevo, 
općine, komunalna preduzeća, akademsku zajednicu i širu javnost. 

Za kvalitetno planiranje razvoja Kantona Sarajevo potrebni su raznovrsni podaci – demografski, 
kartografski, katastarski, klimatski, komunalni, saobraćajni, geološki, pedološki, ekološki, 
ekonomski i drugi. Upravo zahvaljujući GIS Sektoru, ovi podaci su objedinjeni, analizirani i 
dostupni kroz savremene digitalne alate, čime se omogućava rješavanje ključnih pitanja 
saobraćaja, vodosnabdijevanja, energetike, privrednog razvoja, školstva, zdravstva i stanovanja. 

GIS sistem Zavoda danas čine napredna softverska rješenja (komercijalna, open source), hardver, 
metode i alati, uz stručni kadar koji koristi tematske karte, satelitske i ortofoto snimke te 
integrisane prostorne baze. GIS Sektor je uradio dosta projekata od kojih bi istakli: 

 Formiranje prvih prostornih baza podataka (1999); 

 Nabavka Esri ArcGIS softvera i početak digitalne kartografije (2003); 

 Izrada topografske baze podataka i digitalne topografske karte 1:50.000 šireg područja 
Kantona Sarajevo za potrebe Prostornog plana 2003-2023 (2003); 

 Uspostava prve javno dostupne Web GIS platforme (MapGuide) u regionu za distribuciju 
prostorno-planske dokumentacije (2004); 

 Izrada tematskih karata Prostornog plana Kantona Sarajevo 2003-2023 (2006); 

 Učešće u izradi geodetskih i geoloških podloga za potrebe izrade regulacionih planova 
(2007-2016); 

 Ažuriranje topografskih karata Kantona Sarajevo u razmjeri 1: 5.000 (2017); 

 Implementacija WebCity i ArcGIS platforme (2017); 

 Izrada tematskih karata Izmjena i dopuna Prostornog plana Kantona Sarajevo 2003-2023 
(2017); 

 Nadogradnja infrastrukture WebCity i WebGIS platforme - Geoportali za pregled, 
vizualiziranje i distribuciju prostornih podataka (2022); 

 Ažuriranje topografskih karata Kantona Sarajevo u razmjeri 1:25.000 (2023) i 1:50.000 
(2024); 

 Uspostava Kataloga metapodataka Kantona Sarajevo (2023); 

 Uspostava Digitalnog arhiva Zavoda - centralizacija dokumentacije i transparentnost kroz 
digitalizaciju (2024); 

 Izrada tematskih karata Urbanističkih planova (UP) u Kantonu Sarajevo ( UP Sarajevo, 
UP Ilijaš, UP Hadžići i UP Trnovo) (2025); 

 Integracija WebCity, ArcGIS Portala, Kataloga metapodataka i Digitalnog arhiva u 
jedinstven ISPPKS (2025). 

U kontekstu prostornog planiranja Kantona Sarajevo, zakonska regulativa predstavlja ključni 
temelj za institucionalnu primjenu GIS tehnologije. Zakon o prostornom uređenju Kantona 
Sarajevo eksplicitno definiše obavezu uspostave i vođenja sistema informacija o stanju u 
prostoru, pri čemu se GIS prepoznaje kao neizostavna tehnička osnova. Ovaj sistem obuhvata 
podatke o prostornim planovima, korištenju zemljišta, infrastrukturnim objektima, prirodnim 
resursima i drugim relevantnim prostornim elementima. Prema ovom Zakonu GIS se koristi kao 
tehnička osnova za: Prikupljanje, obradu i razmjenu prostornih podataka; Praćenje stanja u 
prostoru i promjena u prostoru; Izradu i provođenje planskih dokumenata; Podršku inspekcijskom 

nadzoru i upravljanju građevinskim zemljištem; Izvještavanje i analizu za potrebe organa uprave 
i stručnih institucija. Zakonska regulativa time ne samo da omogućava, već i obavezuje nadležne 
institucije da GIS integrišu u sve faze prostornog upravljanja — od planiranja i nadzora, do 
izvještavanja i javne dostupnosti podataka. Ovakav normativni okvir osigurava interoperabilnost, 
tehničku dosljednost i institucionalnu odgovornost, te predstavlja osnovu za razvoj naprednih 
informacionih sistema u službi održivog prostornog razvoja. 

Web GIS sistemi (Web Geografski Informacioni Sistemi) su internet-platforme koje 
omogućavaju prikaz, analizu i upravljanje geografskim podacima putem web preglednika. 
Osnovni cilj je da korisnici mogu pristupati, pregledati, analizirati i ažurirati prostorne podatke 
(karte, slojeve, prostorne analize) putem interneta bez potrebe za instalacijom posebnog GIS 
softvera na računaru. 

Uvođenje GIS-a u nastavni proces na Univerzitetu u Sarajevu – kroz programe Građevinskog 
fakulteta, Prirodno-matematičkog fakulteta, Šumarskog fakulteta, Poljoprivredno-prehrambenog 
fakulteta i Saobraćajnog fakulteta – imalo je višestruki značaj za razvoj prostornog planiranja u 
Kantonu Sarajevo. Pored podizanja nivoa stručnih znanja i vještina kod studenata, ova integracija 
omogućila je formiranje akademske baze kadrova osposobljenih za primjenu GIS tehnologija u 
prostornom planiranju, što je direktno doprinijelo unapređenju institucionalnih kapaciteta, 
kvalitetnijoj analizi prostornih podataka i uvođenju savremenih metoda u planersku praksu. 

3 KOMPONENTE ISPPKS 

Zavod koristi OGC (eng. Open Geospatial Consortium) i INSPIRE standarde kroz 
implementaciju web servisa. Oko 70 web servisa, s ukupno 300 slojeva, osigurava pristup 
raznovrsnim prostornim podacima, akademskim institucijama, subjektima planiranja i javnosti 
(Taletović i dr., 2023). ISPPKS omogućava pristup osnovnim i tematskim slojevima podataka, 
dok registrovani korisnici imaju mogućnost korištenja naprednih funkcija za analizu i 
vizualiziranje. 

Subjekti prostornog planiranja, akademske institucije te zainteresirana javnost uključeni su u 
proces izrade prostorno-planske dokumentacije Kantona Sarajevo koristeći ISPPKS putem Web 
GIS aplikacija namijenjene participaciji javnosti. Web GIS aplikacija omogućava detaljan uvid u 
planiranu namjenu površina na nivou pojedinačnih parcela unutar granica područja dokumenta 
koji se izrađuje (Taletović i dr. 2025).   

Glavne komponente ISPPKS prikazane na slici 1 obuhvataju: baze prostornih podataka 
(Microsoft SQL Server, PostgreSQL) kao temelj za analizu i donošenje odluka; digitalni arhiv 
namijenjen sistematskom čuvanju i dugoročnoj zaštiti prostorno‑planskih dokumenata i građe; 
Katalog metapodatka i standarde interoperabilnosti koji osiguravaju usklađenost i razmjenu 
informacija između različitih institucija i softverskih rješenja; geoportali (ArcGIS Portal i 
WebCity) namijenjen javnom i stručnom pristupu i pregledu prostornih podataka; te 
institucionalni okvir koji definiše pravila, procedure i odgovornosti za razmjenu i održavanje 
podataka (https://zpr.ks.gov.ba, https://zavodzpr-sa.ba). Integracijom Kataloga, Web GIS 
aplikacija i Digitalnog arhiva Zavoda sa drugim geoportalima, osigurana je potpuna 
funkcionalnost i interoperabilnost ISPPKS. Glavne komponente ISPPKS-a su u nastavku rada 
detaljnije opisane i analizirane. 

Slika 1. Glavne komponente ISPPKS. 

3.1 WebCity KS – preglednik za vizualiziranje i analizu prostornih 
podataka 

Zavod je kroz projekat unapređenja Web GIS aplikacija WebCity2 modernizovao postojeći 
ISPPKS čime je osigurana efikasnija integracija, analiza i vizualiziranje prostorno-planskih 
podataka. Aplikacija WebCity omogućava uređivanje i administraciju podataka, višekorisnički 
rad, prostorno-vremensku prezentaciju, tematske karte, interaktivne dijagrame i dijeljenje 
podataka putem web servisa. Time se značajno unapređuje dostupnost i transparentnost 
prostorno-planske i provedbene dokumentacije za javnu administraciju Kantona Sarajevo, 
stručnu zajednicu i javnost. 

Web GIS sistemi danas predstavljaju ključnu komponentu ISPPKS (Slika 1). Oni omogućavaju 
integraciju prostornih podataka iz različitih izvora, njihovo vizualiziranje i analizu u web 
okruženju, te transparentno dijeljenje informacija širokom krugu korisnika. Kako opisuje 
Taletović i dr. (2023) u Kantonu Sarajevo, Zavod je još 2016. godine zamijenio MapGuide 
aplikaciju i uspostavio WebCity platformu, ali je rastuća potreba za većom funkcionalnošću, 
sigurnošću i interoperabilnošću zahtijevala modernizaciju sistema koja je implementirana krajem 
2022. godine. Osnovni cilj unapređenja bio je osigurati da WebCity postane integralni ISPPKS 
koji povezuje urbanističke, katastarske i infrastrukturne podatke, te da omogući njihovu upotrebu 
u procesima planiranja, donošenja odluka i komunikacije sa javnosti. Unaprijeđeni WebCity 
zasnovan je na Gauss platformi i modernim tehnologijama (ReactJS, Redux, GeoServer, 
PostgreSQL/PostGIS). Sistem je modularan i podržava razdvajanje korisničkih uloga 
(administrator, analitičar, urednik, pregled), čime se osigurava sigurnost i kontrola pristupa.  

Komponente WebCity sistema uključuju: 

 Bazu podataka: PostgreSQL sa PostGIS ekstenzijom za prostorne podatke; 

 
2 https://gispp.zavodzpr-sa.ba  

 GeoServer: za generisanje karata i upravljanje slojevima podataka, uz podršku OGC 
standarda (WMS, WFS, WCS); 

 Frontend: razvijen u ReactJS/Redux okruženju, omogućava responzivno i prilagodljivo 
korisničko iskustvo; 

 GeoWebCache: ubrzava prikazivanje karata kroz keširanje. 

Ova arhitektura omogućava potpunu integraciju različitih izvora podataka, uključujući 
katastarske evidencije, ortofoto snimke, prostorno-plansku dokumentaciju i podatke o 
komunalnoj infrastrukturi. Unaprijeđeni sistem donosi niz novih funkcionalnosti i inovacije koje 
značajno proširuju mogućnosti prethodne verzije: 

 Višekorisnički rad i administracija: precizno definisane uloge korisnika (administrator, 
analitičar, urednik, pregled) omogućavaju sigurnu i efikasnu upotrebu sistema. 

 Napredno vizualiziranje: prostorno-vremenska prezentacija, 3D prikazi urbanističkih 
planova, interaktivni dijagrami i tematske karte. 

 Integracija udaljenih izvora: podrška za WMS i WFS servise omogućava povezivanje 
sa federalnim i općinskim bazama podataka. 

 Otvorenost i interoperabilnost: sistem je usklađen sa INSPIRE direktivom i OGC 
standardima, čime se osigurava kompatibilnost na evropskom nivou. 

 Prilagodljivost korisnicima: jednostavno i intuitivno sučelje omogućava građanima da 
bez specijalističkog znanja pretražuju i razumiju prostorne podatke. 

Primjena i koristi web GIS aplikacija su višestruke:  

 Za javnu administraciju: WebCity je alat za koordinaciju sektorskih politika, praćenje 
realizacije planskih dokumenata, izdavanje dozvola i saglasnosti. Omogućava brže 
donošenje odluka i transparentniju komunikaciju sa građanima. 

 Za stručnu zajednicu: sistem predstavlja istraživačku i analitičku platformu koja 
omogućava modeliranje scenarija razvoja, procjenu uticaja različitih intervencija i 
integraciju podataka iz različitih izvora. 

 Za građane: WebCity povećava dostupnost informacija, olakšava razumijevanje 
prostornih procesa i podstiče participaciju u odlučivanju. Vizualiziranje kroz digitalne 
karte i tematske slojeve čini složene podatke razumljivijim široj javnosti. 

Implementacijom unaprijeđenog sistema Zavod je postigao: 

 uspostavu integralnog prostornog informacionog sistema na kantonalnom nivou, 

 interoperabilnost sa federalnim i općinskim bazama podataka, 

 edukaciju korisnika i administratora (150 korisnika i 3 administratora), 

 povećanu transparentnost i dostupnost prostorno-planskih dokumenata, 

 bržu i sigurniju razmjenu informacija između institucija i javnosti. 

Trenutno WebGIS aplikacija WebCity sadrži stotine slojeva podataka, uključujući prostorno-
plansku i detaljnu plansku dokumentaciju, katastarske podatke, ortofoto snimke, digitalne modele 
terena, ulice, stabilnost terena, katastar komunalnih uređaja, kao i baze podataka o građevinskim 

dozvolama (14.200), urbanističkim saglasnostima (37.870) i stručnim mišljenjima (23.400) 
izdatih od nadležnih službi u Kantonu Sarajevo. 

WebCity je prerastao u integrisani dio ISPPKS (slika 1) i predstavlja ključni korak u digitalnoj 
transformaciji javne uprave Kantona Sarajevo. On povezuje urbanističke, katastarske i 
infrastrukturne podatke u jedinstvenu platformu, čime se osigurava transparentno, efikasno i 
koordinirano donošenje odluka. 

Sistem donosi koristi svim akterima: administraciji, stručnoj zajednici i javnosti. Njegova 
interoperabilnost i usklađenost sa evropskim standardima osiguravaju dugoročnu održivost i 
mogućnost integracije u šire regionalne i međunarodne mreže prostornih podataka. 

Dalji razvoj WebCity sistema podrazumijeva kontinuirano uključivanje novih izvora podataka, 
3D vizualiziranje Kantona Sarajevo, unapređenje standarda interoperabilnosti i širenje 
funkcionalnosti prema potrebama korisnika. Time će se dodatno ojačati uloga Kantona Sarajevo 
kao lidera u digitalnom urbanističkom planiranju i upravljanju prostorom. 

3.2 Katalog metapodataka prostorno-planske dokumentacije 
Kantona Sarajevo 

Donošenjem Zakona o infrastrukturi prostornih podataka Federacije BiH (2021) usklađen je 
domaći okvir sa INSPIRE direktivom Europske Unije, čime je uvedena obaveza da svi prostorni 
podaci budu opisani metapodacima. Kao odgovor na te zahtjeve, u okviru Projekta urbane 
transformacije Sarajeva uspostavljen je Katalog3 metapodataka Kantona Sarajevo (Katalog). Ova 
platforma, bazirana na otvorenokodnoj aplikaciji Geonetwork, omogućava unos, uređivanje, 
pretragu i razmjenu metapodataka u skladu s međunarodnim standardima ISO 19115, 19139. 

Metapodaci prostorno-planske dokumentacije predstavljaju strukturirane informacije koje 
opisuju prostorne podatke i omogućavaju njihovo otkrivanje, razumijevanje i korištenje. Njihova 
važnost ogleda se u transparentnosti, interoperabilnosti i efikasnom upravljanju prostornim 
informacijama Kantona Sarajevo. U Kantonu Sarajevo, gdje postoji veliki broj izvora prostornih 
podataka (katastar, zemljišne knjige, planska dokumentacija, ortofoto snimci, digitalni modeli 
terena), katalogizacija metapodataka postala je nužna za koordinaciju institucija i dostupnost 
podataka građanima. 

Taletović i dr. (2023) opisuju da je Katalog implementiran kroz platformu otvorenog koda 
Geonetwork, jednu od najčešće korištenih aplikacija za upravljanje metapodacima u okviru 
infrastrukture prostornih podataka. Katalog je omogućio unos i održavanje metapodataka 
Kantona Sarajevo u skladu s INSPIRE standardom, naprednu pretragu po ključnim riječima, 
temama i prostornom obuhvatu, vizualiziranje podataka putem interaktivnih karata kroz Web GIS 
aplikacije (WebCity i Web ArcGIS), povezivanje s Digitalnim arhivom i centralnim Katalogom 
metapodataka Federacije BiH. 

Metapodaci u Katalogu obuhvataju osnovne informacije (naslov, opis, datum, vlasnik, format, 
pravni okvir, učestalost ažuriranja) i specifične tehničke elemente (koordinatni sistem, prostorna 
rezolucija, tip podataka). Taletović (2023) prezentira da se kroz Katalog osigurava brz pronalazak 

 
3 https://metapodaci.zavodzpr-sa.ba  

prostorno-planske, provedbene i druge dokumentacije u Kantonu Sarajevo, interoperabilnost i 
mogućnost razmjene podataka na kantonalnom, federalnom i evropskom nivou. 

Trenutno Katalog sadrži više od 330 zapisa koji obuhvataju prostorno-plansku i provedbeno-
plansku dokumentaciju, katastarske podatke, studije, strategije, ortofoto snimke, digitalne modele 
terena i druge izvore subjekata planiranja. Platforma je dostupna na bosanskom i engleskom 
jeziku, optimizirana za web pretraživače i povezana s geoportalom WebCity. Time je Zavod 
osigurao centralnu bazu znanja koja služi javnoj administraciji, stručnoj zajednici i javnosti. 

Katalog predstavlja važan dio ISPPKS (Slika 1) i infrastrukture prostornih podataka na 
kantonalnom nivou i ključni korak u digitalnoj transformaciji javne uprave. Njegova 
implementacija omogućava transparentno i efikasno upravljanje prostorno-planskom 
dokumentacijom, jača saradnju između institucija i povećava dostupnost podataka građanima.  

3.3 Digitalni arhiv Zavoda 

Digitalizacija arhivske građe predstavlja ključni korak u modernizaciji javne uprave i 
unapređenju transparentnosti u prostornom planiranju. Zavod je u okviru Projekta urbane 
transformacije Sarajeva (UTPS, 2021–2025) uspostavio web aplikaciju Digitalni arhiv koja 
omogućava sistematsko pohranjivanje, pretraživanje i distribuciju arhivskih dokumenata. 
Digitalni arhiv ima veliki doprinos u digitalnoj transformaciji, ISPPKS (Slika 1) i održivom 
razvoju Kantona Sarajevo. 

Arhivski prostorni i drugi podaci imaju presudnu ulogu u koordinaciji institucija i komunikaciji 
s javnosti. Kao kulturno dobro i dokazno sredstvo, arhivska građa čuva historijsku i pravnu 
memoriju društva. Dokumenti koje Zavod posjeduje obuhvataju razvojnu i provedbenu plansku 
dokumentaciju, projekte historijskih objekata i druge izvore od značaja za urbanistički razvoj 
Sarajeva od kraja 19. stoljeća do danas. 

Upravljanje ovom građom zahtijeva sistemski pristup koji je omogućio njenu digitalizaciju, 
zaštitu i dostupnost kroz ISPPKS. Uspostava Digitalnog arhiva kao integralnog dijela digitalne 
transformacije javne uprave i ISPPKS imat će važnu ulogu u budućem razvoju Kantonu Sarajevo. 

Arhivska građa Zavoda ima višestruku vrijednost i značaj: 

 Kulturnu i historijsku – dokumentuje urbanistički razvoj Sarajeva i šireg područja kroz 
više od jednog stoljeća; 

 Pravnu – služi kao dokazno sredstvo u zaštiti prava institucija i pojedinaca; 

 Stručnu – predstavlja jedinstven izvor podataka za istraživače, urbaniste i akademsku 
zajednicu. 

Digitalizacija arhivskih dokumenata omogućava njihovu dugoročnu zaštitu, ali i širu dostupnost 
svim zainteresovanim akterima. 

Digitalni arhiv Zavoda razvijen je kao web aplikacija zasnovana na modelu metapodataka 
Qualified Dublin Core i modelu koju je razvio Zavod. Model metapodataka Digitalnog arhiva 
ZPRKS je prilagođen specifičnim potrebama arhivske dokumentacije koju Zavod posjeduje, tako 
da svaki skup ili podskup Digitalne arhive ima definisane metapodatke koji olakšavaju pretragu 

unutar Digitalne arhive. Također je unutar svakog podskupa definisano koji metapodaci su 
obavezni, i za određene metapodatke kreirana je padajuća lista sa odabirom atributa kako bi se 
olakšao unos. Model metapodataka ZPRKS se proširuje i dopunjava u skladu sa potrebama 
Zavoda a sadrži: Administrativna teritorija, Lokacija u arhivi, Arhivska oznaka, Autor, Učestalost 
ažuriranja, Inventurni broj, Broj primjeraka, Broj dokumenta, Izdavač, Fizički opis dokumenta, 
Odgovorni planer, Primatelj, Vrsta dokumentacije, Datum posljednjeg ažuriranja, Godina 
izdavanja, Godina usvajanja, Izmjene i dopune, Korekcija, Kreator, Službeni list, Mjesto 
izdavanja, Nadležnost, Namjena, Napomena, Naručilac, Nosilac izrade, Nosilac pripreme, 
Službene novine, Odluka o pristupanju izradi, Odluka o usvajanju i provođenju, Original/kopija, 
Planski dokument, Faza plana, Format plana, Razmjera plana, Status plana, Struktura plana (tip), 
Vrsta plana, Podnosilac, Prava pristupa, Broj predmeta, Predmet, Prostorna cjelina, Prostorni 
obuhvat, Signatura, Koordinatni sistem, Status, Stilska pripadnost, Tema, Tip, Vrsta literature, 
Vrsta podloge. Omogućen je olakšan unos dokumentacije kao što su geodetski planovi, 
topografske karte, zračni snimci i dr. u Digitalnu arhivu pomoću opcije masovni unos. 

Web aplikacija Digitalni arhiv omogućava: 

 arhiviranje i verzioniranje dokumenata, 

 sigurno skladištenje i kontrolisan pristup, 

 upravljanje metapodacima i kreiranje predložaka, 

 pretragu i filtriranje dokumenata prema metapodacima i prostornim kriterijima, 

 nadgledan uvoz i izvoz podataka, 

 interoperabilnost sa drugim sistemima kroz servisno orijentiranu arhitekturu kao što su 
WebCity i Katalog metapodataka. 

Posebna prednost aplikacije Digitalni arhiv je mogućnost pretraživanja dokumenata prema 
metapodacima, a kod tekstualno čitljivih dokumenata i prema sadržaju. Time se značajno 
olakšava pristup informacijama i njihova upotreba u svakodnevnom radu. 

Razvoj i implementaciju Digitalnog arhiva tekao je kroz: 

 razvoj i testiranje web aplikacije, 

 integraciju sa već postojećim informacionim sistemima Zavoda, 

 obuku korisnika i administratora, 

 nabavku skenera velikih formata (A2 i A0) za digitalizaciju planske dokumentacije. 

Procjenjuje se da Zavod posjeduje oko 300.000 dokumenata za digitalizaciju, od čega je do sada 
skenirano približno 40.000 dokumenata. Trenutno u Digitalnom arhivu ima unešeno 7.000 stavki 
raspoređenih u 850 kolekcija. Proces digitalizacije i unosa u arhiv kontinuirano se provodi unutar 
prostorija Zavoda. 

Digitalni arhiv je dostupan putem web aplikacije https://digitalniarhiv.zavodzpr-sa.ba/ samo 
registriranim korisnicima. Trenutno je pristup omogućen zaposlenicima Zavoda, u skoroj 
budućnosti općinskim i gradskim službama, kantonalnim ministarstvima, akademskoj zajednici 
i, u određenoj mjeri, široj javnosti. Na ovaj način će Zavod osiguravati transparentnost i 
otvorenost podataka, što doprinosi jačanju povjerenja građana i unapređenju komunikacije 
između institucija i javnosti. 

Uspostavom Digitalnog arhiva Zavod je zaokružio proces digitalizacije svojih ključnih funkcija. 
Digitalni arhiv je povezan sa web aplikacijama Katalogom i WebCity, čime se stvara integrisani 
digitalni sistem za prostorno planiranje. 

Digitalni arhiv omogućava efikasnije upravljanje dokumentima, smanjenje troškova i vremena 
potrebnog za pristup informacijama, očuvanje kulturno-historijske baštine, usklađivanje sa 
evropskim standardima u oblasti upravljanja prostornim podacima idr. 

Kao dio šireg procesa digitalne transformacije, Digitalni arhiv doprinosi održivom razvoju 
Kantona Sarajevo, racionalnom korištenju resursa i jačanju povjerenja građana u institucije. 
Njegova dalja nadogradnja i povezivanje sa drugim digitalnim platformama u Kantonu Sarajevo 
osigurat će dugoročnu održivost i relevantnost ovog sistema. 

3.4 Prostorne baze podataka 

ISPPKS koristi komercijalnu Microsoft SQL Server i open source PostgreSQL baze podataka. 
Microsoft SQL Server, kao komercijalni relacijski sistem za upravljanje bazama podataka, koristi 
se u okviru ISPPKS‑a za osiguranje stabilnosti, kompatibilnosti i integracije s drugim 
Microsoftovim rješenjima. PostgreSQL, kao vodeći open‑source objektno‑relacijski sistem za 
upravljanje bazama podataka, predstavlja osnovu za pohranu i obradu prostornih podataka u 
okviru ISPPKS‑a, zahvaljujući svojoj stabilnosti, fleksibilnosti i podršci za prostorne ekstenzije 
poput PostGIS‑a. Uloga ovih prostornih baza u ISPPKS je temeljna i višeslojna, jer one čine 
osnovu na kojoj se gradi cijeli sistem prostornog planiranja i upravljanja razvojem.  

Prostorne baze čuvaju sve relevantne prostorne informacije Kantona Sarajevo – od katastarskih i 
zemljišnoknjižnih podataka, preko planske dokumentacije, do infrastrukturnih mreža i socio-
ekonomskih pokazatelja. Time se izbjegava fragmentacija i osigurava jedinstveni izvor ažurnih 
podataka. Omogućavaju povezivanje podataka iz različitih institucija (općine, kantonalna 
ministarstva, javna preduzeća, federalne agencije). Na taj način se stvara interoperabilan sistem 
u kojem se podaci mogu koristiti zajednički i bez dupliciranja. 

Prostorne baze omogućavaju analize, modeliranje scenarija i vizualiziranje podataka kroz 
digitalne karte i tematske slojeve. To pomaže donosiocima odluka da sagledaju prostorne procese 
i odaberu optimalna rješenja. Građani, stručnjaci i institucije mogu pristupiti podacima putem 
geoportala (npr. WebCity, Katalog metapodataka, Digitalni arhiv). Time se povećava povjerenje 
u javnu upravu i podstiče participacija u procesima planiranja. Prostorne baze omogućavaju 
kontinuirano praćenje realizacije planskih dokumenata, izdavanja dozvola, saglasnosti i drugih 
akata. Na taj način se osigurava kontrola nad razvojem prostora i usklađenost sa strategijama. 

Struktura prostornih baza u Kantonu Sarajevo je usklađena sa INSPIRE direktivom i ISO 
standardima (19115, 19119, 19139), što omogućava interoperabilnost na nacionalnom i 
međunarodnom nivou. 

Prostorne baze u ISPPKS (Slika 1) nisu samo tehnički alat, već strateški resurs. One povezuju 
institucije, omogućavaju transparentno planiranje, čuvaju historijsku i pravnu memoriju prostora 
i otvaraju put ka digitalnoj transformaciji javne uprave. Bez njih, informacioni sistem bi bio samo 
skup nepovezanih aplikacija, dok s njima postaje integrisana platforma za održivi razvoj i 
kvalitetniji život građana. 

3.5 WebGIS portal 

Kako bi se podaci mogli uspješno i sigurno razmjenjivati neophodno je koristiti određene 
aplikacije i treba zadovoljiti određenu arhitekturu i procedure (Enterprise Application/system 
integration&data exchange; Business Process Management; Enterprise Architecture & Process 
Modeling; Business Activity Monitoring; Electronic Data Interexchange (EDI) & Trading 
Networks), naravno, u okviru zakonskih propisa i tehničkih pravila koje propisuje Vlada i/ili 
njena tijela (Vijeće IPP, uprave, agencije, ministarstva i sl.). (Ključanin, Poslončec-Petrić, Bačić, 
2018) 

ArcGIS portal Zavoda4 predstavlja centralnu platformu za vizualiziranje, analizu i razmjenu 
prostornih podataka. WebGIS Geoportal je zasnovan na ArcGIS tehnologiji. Naime radi se o 
implementaciji ArcGIS Enterprise/Portal for ArcGIS rješenja, koje omogućava web pristup 
prostornim podacima i aplikacijama. Portal objedinjuje urbanističke i prostorne planove, 
tematske karte i druge prostorne slojeve relevantne za Kanton Sarajevo. 

WebGIS portal omogućava pregledanje, preuzimanje ili proslijeđivanje web servisa (OGS WMS, 
OGC WFS, WebScene) koje: 

 administrativne i druge granice u Kantonu Sarajevo: 

 važeće prostorno-planske dokumente (prostorni, regulacioni i urbanistički planovi); 

 komunalnu infrastrukturu, katastar komunanih uređaja, ulice, klizišta, zaštićena 
područja; 

 ortofoto snimke, topografske karte i druge prostorne podatke. 

Ovaj portal je vidljivi dio ISPPKS a. On povezuje: baze prostornih podataka (PostgreSQL / 
PostGIS, SQL Server), platforme za metapodatke (GeoNetwork), geoportale i web aplikacije 
(ArcGIS, MapStore), institucionalni okvir (Zavod i partnerske institucije). 

Na taj način, WebGIS portal Zavoda nije samo preglednik karata, već integrisana platforma za 
digitalnu transformaciju prostornog planiranja u Kantonu Sarajevo. 

Implementacija ArcGIS Enterprise platforme u Zavodu predstavlja ključni korak u digitalnoj 
transformaciji prostornog planiranja. Kao integralni dio ISPPKS (Slika 1), ArcGIS Enterprise 
omogućava centralizirano upravljanje prostornim podacima, njihovu standardizaciju i dijeljenje 
subjektima planiranja kroz sigurno i kontrolisano okruženje. Kroz Portal for ArcGIS, stručnjaci 
Zavoda, općinske službe i druge institucije imaju pristup interaktivnim kartama, tematskim 
slojevima i analitičkim alatima, dok geoportal osigurava transparentan uvid javnosti u važeću 
plansku dokumentaciju. Na ovaj način, ArcGIS Enterprise ne samo da povezuje različite baze 
podataka i aplikacije, već i omogućava interoperabilnost sa open-source rješenjima 
(GeoNetwork, MapStore, DSpace), čime se stvara integrisana platforma za prostorno planiranje. 
Njegova primjena u Zavodu značajno unapređuje koordinaciju između institucija, ubrzava 
procese donošenja odluka i jača povjerenje javnosti u planerske procese, pozicionirajući Kanton 
Sarajevo kao regionalnog lidera u primjeni savremenih GIS tehnologija. 

 
4 https://webgis.zavodzpr-sa.ba/portal  

Tehnička implementacija ArcGIS Enterprise u Zavodu zasniva se na modularnoj arhitekturi koja 
obuhvata četiri osnovne komponente: ArcGIS Server, Portal for ArcGIS, ArcGIS Data Store i 
ArcGIS Web Adaptor.  

ArcGIS Server omogućava objavljivanje i korištenje prostornih servisa (map, feature, image, 
geoprocessing), čime se osigurava centralizovana obrada i distribucija prostornih podataka 
Kantona Sarajevo.  

Portal for ArcGIS funkcioniše kao korisnički interfejs i centralno mjesto za dijeljenje prostorno-
planske dokumentacije, mapa, aplikacija i metapodataka institucijama i javnost Kantona 
Sarajevo, dok ArcGIS Data Store pruža različite tipove skladišta podataka (relacijsko, prostorno, 
vremensko) optimizovane za rad sa velikim količinama prostornih informacija. 

ArcGIS Web Adaptor integriše sistem sa web serverom i sigurnosnim protokolima, 
omogućavajući kontrolu pristupa i autentifikaciju korisnika. Ova tehnička infrastruktura 
omogućava Zavodu da poveže interne baze podataka (SQL Server, PostgreSQL/PostGIS) sa 
geoportalom, osigura interoperabilnost sa open‑source komponentama (GeoNetwork, MapStore, 
DSpace) i pruži skalabilnu platformu za prostorno planiranje, analitiku i transparentan pristup 
javnosti Kantona sarajevo. 

4 PRIMJENE I KORISTI ISPPKS – TRANSPARENTNOST, 
EFIKASNOST, UKLJUČIVANJE JAVNOSTI 

GIS sektor Zavoda, kroz kontinuiranu izradu, održavanje i ažuriranje prostornih podataka u 
okviru ISPPKS (vidi Slika 2), ima direktan uticaj na unapređenje svakodnevnog života građana. 
Visok nivo preciznosti i dostupnosti prostornih informacija omogućava građanima jednostavniji 
pristup planskoj dokumentaciji, općinskim službama efikasniju koordinaciju infrastrukturnih 
aktivnosti, a stručnjacima donošenje odluka zasnovanih na pouzdanim analizama. Na taj način, 
GIS se ne percipira isključivo kao tehnički alat, već kao ključni instrument za unapređenje 
prostorne orijentacije, kvaliteta javnih usluga i izgradnju sigurnijeg, funkcionalnijeg urbanog 
ambijenta. 

Taletović i dr. (2025) analiziraju javnu dostupnost prostornih podataka Zavoda putem 
standardiziranih web servisa i Web GIS aplikacija. Zavod omogućava pristup podacima kroz 
javni geoportal, portal za registrovane korisnike i katalog metapodataka, čime se osigurava 
višeslojna dostupnost informacija. Web GIS aplikacija WebCity omogućava brzo dijeljenje 
prostornih sadržaja i transparentnu komunikaciju između građana i institucija. Dodatno, 
aplikacija za participaciju javnosti omogućava uključivanje građana, stručnjaka i akademskih 
institucija u proces izrade urbanističkih planova, nudeći detaljan uvid u planiranu namjenu 
površina na nivou pojedinačnih parcela unutar Kantona Sarajevo. 

Slika 2. Primjene i koristi ISPPKS. 

Istraživanjem je utvrđeno da se primjena ISPPKS ostvaruje kroz niz funkcionalnih domena koje 
doprinose efikasnijem upravljanju prostorom i unapređenju institucionalnih kapaciteta: 

- Sistem omogućava centralizovano upravljanje planskom dokumentacijom, uključujući 
evidenciju prostorno-planskih dokumenata te praćenje statusa njihove izrade, usvajanja i 
realizacije;  

- ISPPKS pruža napredne mogućnosti vizualiziranja prostornih podataka putem tematskih 
slojeva (npr. namjena površina, infrastrukturne mreže, zaštita okoliša) i interaktivnih 
digitalnih karata dostupnih stručnjacima i široj javnosti; 

- Sistem podržava proces odlučivanja kroz analizu prostornih scenarija, procjenu uticaja 
planiranih intervencija i modeliranje razvojnih alternativa; 

- Olakšava koordinaciju infrastrukturnih projekata između općinskih službi, javnih 
preduzeća i investitora, omogućavajući identifikaciju potencijalnih konflikata i sinergijskih 
efekata; 

- ISPPKS podstiče participaciju javnosti putem WebGIS aplikacija koje omogućavaju 
pristup informacijama o parcelama, planiranoj namjeni i procedurama.  

- Sistem obezbjeđuje interoperabilnost s drugim bazama podataka (katastarskim, 
zemljišnoknjižnim, komunalnim, demografskim), kao i razmjenu informacija s višim 
nivoima geoportala. 

- Omogućava prostorno praćenje realizacije projekata i evaluaciju odstupanja od planskih 
dokumenata.  

- ISPPKS se koristi u obrazovanju i istraživanju, uključujući akademske analize, završne 
(diplomske) radove i GIS edukaciju, uz pristup metapodacima i standardizovanim 
servisima poput WMS i WFS. 

ISPPKS, kroz rad GIS sektora Zavoda, pokazuje se kao ključni instrument za unapređenje 
prostornog upravljanja u Kantonu Sarajevo. Kontinuirana izrada, održavanje i ažuriranje 
prostornih podataka omogućavaju precizno praćenje urbanog širenja, koordinaciju 
infrastrukturnih aktivnosti i donošenje odluka zasnovanih na pouzdanim analizama. Visok nivo 
dostupnosti informacija putem geoportala, Web GIS aplikacija i participativnih alata jača 
transparentnost i uključuje građane, stručnjake i akademske institucije u proces planiranja. Na taj 
način, ISPPKS se ne percipira samo kao tehnički alat, već kao sveobuhvatna platforma koja 



158 Taletović, J., Čitak, H., Tuno, M., Demirović A. Informacioni sistem prostornog planiranja Kantona Sarajevo... 

 

 

povezuje javne institucije i građane, unapređuje kvalitet javnih usluga i doprinosi izgradnji 
sigurnijeg, funkcionalnijeg i održivijeg urbanog ambijenta. 

5 VIZIJA BUDUĆNOSTI ISPPKS 

Razvoj ISPPKS usmjeren je ka popunoj integraciji savremenih tehnologija i uspostavi napredne 
digitalne infrastrukture koja će dugoročno unaprijediti prostorno planiranje i upravljanje 
razvojem Kantona Sarajevo. Vizija i ključni pravci razvoja obuhvataju: 

 Potpunu interoperabilnost sa federalnim, državnim i regionalnim geoportalima – 
osiguravanje tehničke i semantičke usklađenosti sa nacionalnim i međunarodnim 
standardima, čime se omogućava nesmetana razmjena prostornih podataka između 
različitih institucija i nivoa vlasti, te stvaranje jedinstvenog informacijskog prostora. 

 Primjenu vještačke inteligencije AI (eng. Artificial Intelligence) za analize i predikcije 
– korištenje algoritama mašinskog učenja i napredne analitike za modeliranje urbanih 
procesa, predviđanje trendova u prostornom razvoju, identifikaciju rizika (npr. 
saobraćajnih zagušenja, zagađenja, klimatskih uticaja, plavna područja,                       
nestabilni tereni) i optimizaciju planerskih rješenja. 

 Razvoj digitalnog blizanca Kantona Sarajevo – izgradnja dinamičkog, virtuelnog 
modela kantona koji integriše prostorne podatke, infrastrukturne sisteme i realne 
procese, omogućavajući simulacije različitih scenarija razvoja, testiranje planerskih 
odluka i donošenje informisanih odluka u realnom vremenu. 

 Uspostavu pametnog urbanog područja – integraciju senzora, IoT tehnologija, otvorenih 
podataka i građanskog učešća u planerske procese, čime se stvara interaktivno i 
responzivno urbano okruženje koje unapređuje kvalitet života, povećava energetsku 
efikasnost i jača participaciju građana u oblikovanju prostora. 

Na ovaj način ISPPKS se pozicionira kao strateška platforma za digitalnu transformaciju urbanog 
razvoja, koja povezuje institucije, stručnjake i građane u zajedničkom cilju stvaranja održivog, 
transparentnog i pametnog Kantona Sarajevo. 

6 ZAKLJUČAK 

Informacioni sistem prostornog planiranja Kantona Sarajevo potvrđuje se kao strateška digitalna 
infrastruktura koja omogućava integralno, inkluzivno i transparentno upravljanje prostorom. 
Njegova implementacija rezultirala je objedinjavanjem prostornih podataka iz različitih izvora u 
jedinstvenu, standardizovanu i dostupnu platformu, čime su značajno unaprijeđeni efikasnost 
donošenja odluka, koordinacija infrastrukturnih projekata i participacija građana u procesima 
planiranja.  

Integracijom GIS tehnologija sistem je podigao prostorno planiranje na viši nivo stručnosti i 
preciznosti, dok Katalog metapodataka i Digitalni arhiv osiguravaju dugoročnu zaštitu, 
dostupnost i interoperabilnost planske dokumentacije. 

Historijski razvoj GIS-a u Zavodu pokazuje kontinuitet u praćenju evropskih trendova i 
prilagođavanju savremenim izazovima, pri čemu se ISPPKS pozicionira kao ključna platforma 
za digitalnu transformaciju urbanog razvoja Kantona Sarajevo. Njegova interoperabilnost sa 

federalnim i regionalnim geoportalima, kao i usklađenost sa INSPIRE direktivom i OGC 
standardima, osigurava dugoročnu održivost i međunarodnu relevantnost.  

Vizija daljeg razvoja obuhvata primjenu vještačke inteligencije, razvoj digitalnog blizanca 
Kantona Sarajevo i uspostavu pametnog urbanog područja kroz integraciju senzora, podataka i 
učešća javnosti. Time ISPPKS ne samo da unapređuje kvalitet života građana, već i pozicionira 
Kanton Sarajevo kao regionalnog lidera u primjeni savremenih GIS tehnologija i digitalnog 
planiranja. 

